
Bakı Fond Birjasının 
ticarət dövriyyəsi  
15 milyard manatı keçib
Bakı Fond Birjasının (BFB) 21 illik fəaliyyəti 

dövründə ilk dəfə olaraq 2021-ci il ərzində 
ticarət dövriyyəsi 15,3 milyard manat 

təşkil edib. BFB-dən verilən məlumata görə, 
kapital bazarının inkişafı istiqamətində görülən 
işlərin nəticəsi olaraq ümumi ticarət həcmində, 
korporativ qiymətli kağızlar bazarında və repo 
əməliyyatlarında birja tarixinin ən yüksək 
nəticələrini əldə edib.

Bazar kapitalizasiyasının həcmi 4,3 milyard mana-
ta yüksələrək Bakı Fond Birjasının tarixində ən yüksək 
göstəriciyə çatmışdır. Korporativ qiymətli kağızların (ipote-
ka istiqrazları istisna olmaqla) buraxılışı həcmində rekord 
göstərici qeydə alınıb və ümumi məbləği 376 milyon manat 
olan 33 yerləşdirmə həyata keçirilib. Müqayisə üçün qeyd 
etmək olar ki, 2018-2020-ci illər ərzində Bakı Fond Birja-
sında ümumi məbləği 350 milyon manat olan 26 korpo-
rativ qiymətli kağız (ipoteka istiqrazları istisna olmaqla) 
yerləşdirilib.

2021-ci il repo əməliyyatlarının həcmi üzrə 7,2 milyard 
manat olmaqla Bakı Fond Birjasının tarixində son illərin ən 
yüksək dövriyyəsi qeydə alınıb. Müqayisə olaraq, 2018-
2020-ci illər ərzində bu göstərici ümumilikdə 3,8 milyard 
manat təşkil edib. Bakı Fond Birjasının ümumi ticarət 
dövriyyəsinin ÜDM-ə nisbəti 18 faizə yüksəlib.

“Xalq qəzeti”

20 Yanvardan istiqlalımıza uzanan yol 
Ö lkəmizin ictimai-siyasi 

həyatına 20 Yanvar faciəsi 
kimi daxil olmuş bu günün 

xalqımızın milli yaddaş fəlsəfəsi 
və özünüdərk prosesində xüsusi 
yeri var. Bu hadisə tariximizdə 
hüzn və qürur günü olmaqla iki 
mühüm əbədiyaşar paradiqmanı 
özündə ehtiva edir. Ən yeni 
tariximizdə bir sıra hadisələr 
vardır ki, bunlar xalqımızın milli 
mənlik şüurunda dərin izlər 
qoymuşdur. 20 Yanvar məhz 
belə tarixi hadisələrdəndir. 
Ordumuzun Vətən müharibəsində 
qələbəsinin ideoloji təməlində 
həm də 20 Yanvar faciəsindən 
başlanan suverenlik, milli  
birlik, azərbaycançılıq,  
dövlətçilik amalları dayanır.  
20 Yanvar şəhidləri suverenliyi 
milli təfəkkürümüzün əbədi 
paradiqmasına çevirə bildilər. 

 20 Yanvar hadisəsi yalnız tarixi 
faciə deyildir. Müqayisələr göstərir 
ki, insanların suverenlik, azadlıq, 
vətənpərvərlik uğrunda bir araya 
gələrək verdikləri qurbanlar, ya-
şadıqları faciələr gələcək nəsillər 
üçün qürur, iradə, ideoloji prioritet 
prinsiplərini də müəyyənləşdirmiş 
olur. 20 Yanvar hadisəsi də 
ölkəmizin yeni tarixində məhz belə 
tarixi hadisələrdəndir. Bu gün həmin 
hadisəni anan hər bir Azərbaycan 
vətəndaşının qəlbində belə amallar 
yaşayır: Azərbaycan-azərbaycançılıq, 
vətən-vətəndaşlıq, dövlət-dövlətçilik, 
milli iftixar- milli qürur. Deməli, bu kimi 
prioritet amalları özündə yaşadan 
faciə qurbanları həmişə iftixar yerimiz, 
həmin hadisə isə anım günümüz, 
hüzn günümüz olmaqla bərabər 
məqsədlərimizin, dövlətçiliyimizin, 
azərbaycançılığımızın gələcək uğur-
ları, gələcək möhkəmliyinin ideoloji 
təməl prinsiplərindəndir. 

20 Yanvar hadisəsi, eyni zaman-
da, həm ümumxalq faciəsi, həm də 
müstəqillik, istiqlal uğrunda xalqımı-
zın apardığı milli azadlıq hərəkatının 
zirvəsi kimi Azərbaycan tarixinə həkk 
olunmuşdur. Ümummilli lider Heydər 
Əliyevin söylədiyi kimi, “bu təcavüz 
xalqımızı mənəvi cəhətdən çox sarsıt-
sa da, itkilərə məruz qoysa da, onun 
mənliyini tapdalaya bilmədi, qüru-
runu sındıra bilmədi, qəhrəmanlıq 
salnaməsinə yeni bir səhifə kimi 
yazıldı”. Doğrudan da, 20 Yanvar 

hadisəsi ərəfəsi və bu hadisədən 
sonrakı dövr göstərdi ki, 70 il sovet 
sistemində yaşamasına baxmaya-
raq, azərbaycanlıların vətəndaşlıq 
düşüncəsini çərçivəyə salmaq müm-
kün olmamış, xalqımız tarixi yaddaş 
və milli özünüdərk keyfiyyətlərini 
qoruyub saxlamışdır.

Müasir azərbaycanlı multikultu-
ral düşüncənin, tolerant təfəkkürün 
daşıyıcısıdır. Bu fəlsəfənin mahiy-
yətində dayanan tolerantlıq bu 
gün Azərbaycanın siyasi kursunun 
prioritet paradiqmalarındandır. Bu 
prinsipin məğzində dayanan mul-
tikulturallıq bu gün Azərbaycanın 
dövlət siyasətinin ana xəttində 
mühüm məsələlərdəndir. 20 Yanvar 
hadisəsində ölkəmizdə yaşayan 
hər bir xalqın nümayəndəsi şəhidlik 
zirvəsinə yüksəlmiş, hər bir etno-
sun azərbaycançılıq, vətənpərvərlik 
amalı möhkəmlənmişdir. 20 Yanvar 
hadisəsi yalnız Ümumxalq Hüzn 
Günü deyildir. Bu gün həm də 
Azərbaycan vətəndaşının səsinin 

dünyaya haray çəkdiyi bir gündür. 
Bu faciəyə ilk olaraq öz münasibətini 
bildirən ümummilli lider Heydər 
Əliyev olmuşdur. Belə ki, ulu öndər 
21 yanvar 1990-cı il tarixdə faciə ilə 
əlaqədar Azərbaycanın Moskvadakı 
Daimi Nümayəndəliyində keçirilən 
yığıncaqda çıxış edərək, bu hadisəni 
törədən şəxsləri kəskin şəkildə tənqid 
etmiş, onu hüquqa, demokratiyaya 
yad, humanizmə zidd hesab etdiyini 
bildirmişdir. 

Həmin andan başlayaraq, 
gedən proseslər bütün dünya qar-
şısında Azərbaycan vətəndaşı 
üçün müstəqillik ideallarının nə 
qədər mühüm bir dəyər olduğu-
nu göstərməkdədir. 20 Yanvar 
şəhidlərinin anım günü milli qürur 
mənbəyimizdir. Belə ki, 20 Yanvar 
hadisəsi zamanı şəhid olan insan-
larımızın, xalqımızın qəhrəman 
nümayəndələrinin anım anının illər 
keçdikcə daha da kütləviləşməsi, 
daha böyük izdihamla müşayiət 
olunması onu göstərir ki, xalqımız 

ölkəmizin ərazi bütövlüyü müstəqillik 
yolunda, dövlətçilik ənənələrinin 
möhkəmliyi uğrunda birgədir, 
mütəşəkkildir. Dövlətimizin tolerant 
ideoloji kursunun təməlində həm də 
xalqımızın 20 Yanvar hadisəsi kimi 
çətin anlarda göstərdiyi milli birlik və 
azərbaycançılıq ideyası dayanır. 

Dünya artıq özünün yeni qlobal 
epoxasını yaşayır. Təəssüf ki, bir sıra 
münaqişə ocaqlarının davam etməsi 
dünyanın bəzi dairələri üçün maraq-
lıdır. Yalnız müstəqillik, azadlıq, milli 
birlik, dövlətçilik maraqları ətrafında 
sıx birləşən xalqların dünyanın ideolo-
ji, bioloji təhdidlərindən qorunması 
mümkündür. Milli birlik bu gün həm 
də dünyanı bürümüş pandemiya 
təhdidlərindən qorunmaq yolunda 
prioritet istiqamət olmalıdır. Yalnız 
tarixi keçmişi zəngin olan xalqların 
faciəli məqamlarla üzləşməsi zamanı 
göstərdiyi qətiyyət və iradə hesabına 
dünyanın inkişafının yeni səhifələri 
açılır. 

Bu gün Azərbaycan Prezidentinin 
hərbi-diplomatik uğurları nəticəsində 
Ermənistanın ərazilərimizdə forma-
laşdırdığı hərbi xuntanın darmadağın 
edilməsi, həm də regionun inkişafı 
üçün yeni sosial-mədəni, iqtisadi 
perspektivlərin təməlini qoydu. Mü-
asir Azərbaycan iqtisadi baxımdan 
dünyanın inkişafınıda yeni səhifə 
açan ölkələrdəndir. Yalnız iqtisadi 
baxımdan deyil, mədəni, humanitar 
aspektdən də bu, belədir. Sosial-
mədəni kontekstdə mədəniyyətlərin 
dialoq axtarışlarının müzakirə yerinə 
çevrilmiş ölkəmiz, həm də tolerantlıq 
fəlsəfəsini özünün və müttəfiqlərinin 
ideoloji prioritetinə çevirərək, 20 Yan-
var şəhidlərinin amallarını yaşadır və 
möhkəmləndirir. 

Azərbaycan 44 günlük savaşda 
qalib gəlməklə bölgənin əsl potensia-
lının həyata keçirilməsinə mane olan 
səbəbi aradan qaldırdı. Azərbaycan 
Respublikasının Prezidenti, Ali Baş 
Komandan İlham Əliyevin beynəlxalq 
münasibətlərin tənzimlənməsində 
apardığı praqmatik siyasi kurs re-
gional sabitliyin yeni ideoloji xəttini 
müəyyən etdi. Ölkəmizin suverenliyi-
nin daha da möhkəmlənməsi ide-
yasına səbəb olan 44 günlük Vətən 
müharibəsi 20 Yanvardan başlanan 
şərəfli yolun ülvi zirvəsi oldu. 

Hüseyn İBRAHİMOV,  
AMEA Fəlsəfə və Sosiologiya 

İnstitutunun aparıcı elmi işçisi, 
fəlsəfə doktoru 

Xalq o müdhiş günlərdə ulu öndər Heydər 
Əliyevin yoxluğunu ən böyük həqiqət kimi 
dərk etdi. Amma Bakıda olmamasına baxma-
yaraq, xalqının səsinə hər kəsdən əvvəl səs 
verən də elə ulu öndər Heydər Əliyev oldu. 
Ümummilli liderimiz Moskvada xüsusi nəzarət 
altında ola-ola, özünün və ailə üzvlərinin 
həyatını açıq təhlükə qarşısında qoyaraq, 
hadisələrdən dərhal sonra, 1990-cı il yanva-
rın 21-də Azərbaycanın Moskvadakı Daimi 
Nümayəndəliyinə gəlib, təcavüzə kəskin 
etirazını bildirdi, faciəni törədənləri, şəxsən 
M.Qorbaçovu kəskin ittiham edərək sovet 
qoşunlarının Bakıdan çıxarılmasını tələb etdi. 
Xalqımızın ümummilli lideri Heydər Əliyevin 
1990-cı il 21 yanvar tarixli Bəyanatı həm də 
faciəyə verilən ilk siyasi qiymət idi.

Ulu öndər Heydər Əliyev hakimiyyətə qa-
yıtdıqdan sonra bu məsələ yenidən gündəmə 
gəldi, 20 Yanvar hadisələrini lazımınca 
qiymətləndirmək yolunda ciddi addımlar atıl-
dı. “20 Yanvar faciəsinin 4-cü ildönümünün 
keçirilməsi haqqında” Azərbaycan Respub-
likası Prezidenti Heydər Əliyevin 5 yanvar 
1994-cü il tarixli fərmanı ilə Milli Məclisə 20 
Yanvar hadisələrinə tam siyasi-hüquqi qiymət 

verilməsi tövsiyə olundu. Milli Məclisdə 
müzakirələrin yekunu olaraq 1994-cü il mar-
tın 29-da “1990-cı il yanvarın 20-də Bakıda 
törədilmiş faciəli hadisələr haqqında” qərar 
qəbul edildi. Qərarda, 1990-cı ilin qanlı 20 
Yanvar faciəsinə dövlət səviyyəsində siyasi-
hüquqi qiymət verildi. 

Ulu öndərin daxili və xarici siyasətini 
uğurla davam etdirən Prezident İlham Əliyev 
20 Yanvar faciəsində qətlə yetirilənlərin, 
müharibə veteranlarının, şəhid ailələrinin, 
əlillərin problemlərinin dövlət səviyyəsində 
həllini mühüm vəzifələrdən biri kimi qarşıya 
qoyub. Faciənin ildönümü ilə bağlı ədliyyə 
orqanlarında anım tədbirləri təşkil olunur, 
ədliyyə işçiləri tərəfindən mətbuatda çıxışlar 
edilir. Hər il 20 Yanvar – Ümumxalq Hüzn 
Günündə ədliyyə işçiləri xalqımız üçün 
müqəddəs and yerinə çevrilmiş qəhrəman 
Vətən övladlarının uyuduğu Şəhidlər xiyaba-
nını ziyarət edirlər.

Rəvanə CƏFƏR, 
Xəzər Rayon Qeydiyyat Söbəsinin rəisi 

vəzifəsini icra edən 

20 Yanvar Azərbaycanın istiqlal yolunun ilk zirvəsi, xalqımızın azadlıq 
istəyinin oyanış günüdür. Bu, uzun illər sovet imperiyasının əsarətində yaşa-
yan xalqın azadlıq səsini ucaltdığı, öz suverenliyi uğrunda cəsarət nümayiş 
etdirdiyi şərəfli bir tarixdir. 1990-cı il yanvarın 19-dan 20-nə keçən gecə Bakıda 
sovet ordusu tərəfindən dinc əhaliyə qarşı dəhşətli, kütləvi qırğın törədildi. Bu 
qanlı hadisənin törədilməsində əsas məqsədlərdən biri öz haqlı tələblərini irəli 
sürən, müstəqilliyinə demokratik yollarla nail olmaq istəyən, azadlığını tələb 
edən Azərbaycan xalqının iradəsini qırmaq idi. Sovet imperiyası günahsız in-
sanların qanını axıtsa da, xalqımıza qarşı misli görünməmiş qəddarlıq etsə də, 
istəyinə nail ola bilmədi.

Şərəf və qürur günümüz 

Ombudsman Səbinə Əliyeva: “Human Rights Watch” Azərbaycanı 
neqativ, Ermənistanı isə pozitiv siyahıda göstərməyə çalışır

– “Human Rights Watch” 
təşkilatı 2021-ci il üzrə hesa-
batında ölkəmizə münasibətdə 
müxtəlif qərəzli məqamlara yer 
ayırıb. Sizin Ombudsman olaraq 
bununla bağlı münasibətinizi 
öyrənmək istərdik.

– Özünü insan hüquqlarının və 
fundamental azadlıqların “keşik-
çisi” kimi təqdim etməyə çalışan 
“Human Rights Watch” qeyri-
hökumət təşkilatı Ermənistanın 
uzun illər ərzində azərbaycanlılara 
qarşı yürütdüyü etnik təmizləmə 
siyasətinə, müharibə cinayətlərinə, 
azərbaycanlı əhalinin kütləvi 
şəkildə öz doğma torpaqlarından 
zorla qovulmasına, müharibə 
bitdikdən sonra Ermənistanın da-
vamlı olaraq günahsız insanların 
qətlə yetirilməsinə və sülh danı-
şıqlarına xələl gətirən təxribatçı 
əməllərinə obyektiv qiymət 
vermək əvəzinə, özünün 2021-ci 
il üçün yayımlanan hesabatında 
ədalət və qərəzsizlik prinsiplərini 
gözləmədən siyasi sifarişlərə 
xidmət edən məlumatlar dərc edib. 

Hər bir təşkilat hesabat tərtib 
edərkən istinad etdiyi mənbələrdə 
ədalətli balansı gözləməli, hüqu-
qun və qanunun aliliyi prinsipinə 
hörmətlə yanaşmalıdır. Lakin 
təəssüflə qeyd etmək istərdim ki, 
beynəlxalq qeyri-hökumət təşkilatı 
olan “Human Rights Watch” tərtib 
etdiyi hesabatlarda bu prinsipləri 
nəinki gözləmir, hətta müəyyən 
siyasi məqsədlərə xidmət edən 
qarayaxma kampaniyası həyata 

keçirir. Hesabatın təhlili onu 
göstərir ki, “Human Rights Watch” 
hər zaman olduğu kimi, bu dəfə 
də Azərbaycana münasibətdə 
ikili standartlara yol verir, insan 
hüquqlarının müdafiəsi sahəsində 
Azərbaycanı neqativ, Ermənistanı 
isə pozitiv siyahıda göstərməyə 
çalışır. 

İkinci Qarabağ müharibəsinin 
Azərbaycanın beynəlxalq 
təşkilatlar tərəfindən tanınmış 
əraziləri daxilində getməsinə 
baxmayaraq, “Human Rights 
Watch” təşkilatı tərtib etdiyi he-
sabatda Ermənistan ərazisində 
məktəblərin zərər görməsi ilə 
bağlı həqiqəti əks etdirməyən 
məlumatlar verməklə  yanaşı, 
hətta bu məktəblərin  sayının 
Azərbaycan məktəblərinə 
nisbətən daha çox olduğu yalanını 
qeyd edib.

Məlum olduğu kimi, 
Ermənistanın Azərbaycana qarşı 
törətdiyi son müharibə cinayətləri 
nəticəsində 10-dan çoxu uşaq 
olmaqla, 100-ə yaxın dinc mülki 
şəxs qətlə yetirilib, 450-dən çox 
insan yaralanıb, 12 min mülki 
infrastruktur obyekti, o cümlədən 
3410-dan çox ev, 120 çoxmənzilli 
yaşayış binası və çoxlu sayda 
məktəb, xəstəxana, uşaq bağçası 
da olmaqla 512 mülki infrastruk-
tur, habelə tarixi, dini və mədəni 
abidələrimiz dağıdılıb və ya onlara 
ciddi ziyan vurulub.

Qeyd olunan məlumatlar 
faktlarla təsdiq edilərək tərəfimdən 
hazırlanmış çox sayda hesabat, 

bəyanat və müraciətlərdə geniş 
şəkildə əks olunub, beynəlxalq və 
regional təşkilatlara, o cümlədən 
beynəlxalq qeyri-hökumət 
təşkilatlarına göndərilib. 

Lakin hesabatda Ermənistan 
ombudsmanının məlumatına 
istinad olunsa da, Azərbaycan 
ombudsmanının mövzu ilə bağlı 
hazırlamış olduğu hesabat və 
bəyanatlarına istinad edilməyib. 
Bu fakt bir daha “Human Rights 
Watch” təşkilatının məsələyə 
qərəzli yanaşmasını sübut edir.

Hesabatda, eyni zamanda, 
Ermənistan ombudsmanının 
məlumatına istinad edilərək, 
guya Azərbaycanda erməni 
hərbi əsirlərinə münasibətdə 
hüquq pozuntularına yol verildiyi 
 iddia olunur. Bununla bağlı qeyd 
etmək istərdim ki, 2020-ci il 10 
noyabr tarixli üçtərəfli bəyanata 
əsasən hərbi əməliyyatların 
dayandırılmasından sonra 
Azərbaycanın işğaldan azad 
edilmiş ərazilərinə Ermənistan 
tərəfindən yerləşdirilmiş, mülki 
şəxslərə və hərbi qulluqçularımı-
zın həyat və sağlamlığına qarşı 
törətdikləri cinayətlərin qarşı-
sının alınması zamanı saxlanı-
laraq istintaqa təhvil verilmiş, 

terror cinayəti törətməkdə 
təqsirləndirilən silahlı qru-
pun üzvləri fərdi qaydada 
tərəfimdən qəbul olunub, 
müraciətləri dinlənilib, onlara 
öz dillərində hüquq və azad-
lıqları ilə bağlı qanunvericilik 
aktları təqdim olunub. Om-
budsmanın Milli Preventiv 
Qrupunun həkim üzvünün 
iştirakı ilə həmin şəxslər 
müraciətləri əsasında 
müayinə edilib. Hər hansı bir 
ayrı-seçkiliyə yol verilmədən 
onlara münasibətdə lazımi 
tibbi-psixoloji xidmətin təmin 
olunduğu, qanunvericiliyə 

riayət edildiyi müşahidə edilib.
Həmin təqsirləndirilən şəxslər 

onlarla rəftardan və saxlanma 
şəraitindən, tibbi xidmətdən, 
qidalanmadan razılıq etməklə 
yanaşı, humanist münasibətə görə 
təşəkkürlərini bildiriblər.

Başçəkmənin nəticələri ilə 
bağlı mətbuata geniş açıqlama 
verilsə də, “Human Rights Watch” 
təşkilatının tərtib etdiyi hesabat-
da ədalət naminə bununla bağlı 
hər hansı bir məlumat verilməyib. 
Bütün bunlar adı çəkilən təşkilatın 
tərtib edəcəyi hesabatın “obyektiv-
liyini” bir daha göstərmiş olur.

– Ombudsman təsisatı 
 olaraq, həmin təşkilata məlumat 
göndərmisinizmi?

– Tərəfimdən müxtəlif 
beynəlxalq qurumlar və milli insan 
hüquqları təsisatları Ermənistanın 
həyata keçirdiyi işğalçılıq siyasəti 
və törətdiyi müharibə cinayətləri 
ilə yerində tanış olaraq araş-
dırmalar aparmaq məqsədilə 
ölkəmizə dəvət edilib. Bir çox 
beynəlxalq təşkilatın nümayəndə 
heyətləri ölkəmizdə səfərdə olub, 
müstəqil təsisat qismində yerində 
araşdırmalar həyata keçiriblər. 
Həmin səfərlər çərçivəsində təşkil 

edilmiş faktaraşdırıcı missiya ilə 
bağlı da hesabatlar hazırlanaraq 
beynəlxalq təşkilatlara ünvanla-
nıb. 

Həmin təşkilatın 
nümayəndələri Vətən müharibəsi 
dövründə baş verən insan hü-
quqları pozuntuları ilə bağlı 
araşdırmalar aparmaq məqsədilə 
ölkəmizə səfər edərək, aidiyyəti 
dövlət qurumları, o cümlədən Om-
budsman Aparatında mənimlə də 
görüşlər keçiriblər. Görüş zamanı 
tərəfimdən “Human Rights Watch” 
təşkilatının nümayəndələrinə 
Ermənistan hərbi qüvvələri 
tərəfindən qadağan edilmiş 
raketlərlə Azərbaycanın mülki 
yaşayışın sıx olduğu ərazilərinə 
edilmiş hücumlar nəticəsində mül-
ki obyektlərə və şəxslərə dəyən 
ziyanın araşdırılması məqsədilə 
həyata keçirdiyim faktaraşdı-
rıcı missiya nəticəsində əldə 
olunan foto və videogörüntülər, 
eyni zamanda, hal şahidlərinin 
ifadələri təqdim edilib. Bununla 
yanaşı, beynəlxalq təşkilatlara 
göndərdiyimiz və Ermənistanın 
törətmiş olduğu müharibə 
cinayətlərini əks etdirən faktlar-
dan ibarət xüsusi hesabatlar da 
onlara təqdim olunub. Ancaq 
görünən odur ki, bu təşkilatın 
nümayəndələri açıq həqiqətləri 
qəbul etmək yerinə dünya 
ictimaiyyətini çaşdıran, gerçəkləri 
əks etdirməyən məlumatlara öz 
hesabatlarında yer verərək qərəzli 
mövqedən çıxış edirlər.  

Bir daha “Human Rights 
Watch” və digər beynəlxalq 
qeyri-hökumət təşkilatlarını 
özlərinə və tərtib etdikləri hesa-
batlara hörməti təmin etmək üçün 
ədalət və qərəzsizlik prinsiplərini 
unutmamağa, hüququn aliliyini 
çəkinmədən bəyan etməyə dəvət 
edirəm. 

Azərbaycan Respublikasının İnsan Hüquqları üzrə 
müvəkkili (ombudsman) Səbinə Əliyeva AZƏRTAC-a 
müsahibəsində “Human Rights Watch” təşkilatının 
2021-ci il üzrə hesabatına münasibət bildirib. 
Müsahibəni təqdim edirik:

